
Chaturthashtakastharjunakrita Stotram

ચતુર્થાષ્ટકસ્થાર્જુનકૃતસ્તોત્રમ્

મોહતમો મમ નષ્ટં ત્વદ્વચનાન્નહિ કષ્ટમ્ ।
શિષ્ટમિદં મયિ હૃષ્ટં હૃત્પરમાત્મનિ તુષ્ટમ્॥ ૧॥
જ્ઞાનરવિર્હૃદિ  ભાતઃ સ્વાવરણાખ્યતમોઽતઃ ।
ક્વાપિ ગતં ભવદીક્ષાસૌ ખલુ કામમદીક્ષા॥ ૨॥
ક્લેશરુજાં હરણેન ત્વચ્ચરણસ્મરણેન ।
અસ્મિ કૃતાર્થ ઇહેશ શ્રીશ પરેશ મહેશ॥ ૩॥
પ્રેમદુઘં તવ પાદં કો ન ભજેદવિવાદમ્ ।
દૈવવશાદ્ધૃદિ પેયં દર્શિતવાનસિ   મે યમ્॥ ૪॥
ચિત્રમિદં સદમેયઃ સોઽપ્યભવદ્ધૃદિ મેયઃ ।
દેવસુરર્ષિસુગેયઃ   સોઽદ્ય કથં મમ હેયઃ॥ ૫॥
આશ્રિતતાપહરં તં પાતકદૈન્યહરં તમ્ ।
નૌમિ શિવં ભગવન્તં પાદમહં તવ સન્તમ્॥ ૬॥
યત્ર જગદ્ભ્રમ એષઃ કલ્પિત એવ સશેષઃ ।
ભ્રાન્તિલયેઽદ્વય એવાવેદિ મયાદ્ય સ એવ॥ ૭॥
શાન્તિપદં તવ પાદં નૌમિ સુસેવ્યમખેદમ્ ।
સ્વાર્થદમાદ્યમનન્તં હાપિતકામધનં તમ્॥ ૮॥
દેવોઽભાવો રાદ્ધઃ સિદ્ધઃ સત્યો નિત્યો બુદ્ધઃ શુદ્ધઃ ।
સર્વોઽપૂર્વો હર્તાઽકર્તાઽભિન્નસ્ત્વં નઃ પાતા માતા॥ ૯॥
ઇતિ શ્રીવાસુદેવાનન્દસરસ્વતીવિરચિતં

ચતુર્થાષ્ટકસ્થાર્જુનકૃતસ્તોત્રં  સમ્પૂર્ણમ્ ।

